
Uunga siunnersuut: Inatsisartut Ombudsmandiat pillugu Inatsisartut inatsisaat 

Inatsisartut Siulittaasoqarfiannit saqqummiunneqartoq Inatsisartut 

 

pillugu 

 

Inatsisinut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini kingullermik inuttarai: 

 

Inatsisartunut ilaasortaq Bo Martinsen, Demokraatit, siulittaasoq 

Inatsisartunut ilaasortaq Kuno Fencker, Naleraq, siulittaasup tullia 

Inatsisartunut ilaasortaq Karen-Marie Kyed Frederiksen, Demokraatit  

Inatsisartunut ilaasortaq Paarma Lund Kreutzmann, Inuit Ataqatigiit 

Inatsisartunut ilaasortaq Aqqalu C. Jerimiassen, Atassut 

 

 

UPA2026-mi 11. juni 2026 siullermeerinninnerup kingorna ataatsimiititaliap siunnersuut 

misissorpaa. 

 

 

Siunnersuutip imarisaa siunertaalu 

Siunnersuuteqarnermi siunertaavoq inatsisip oqaasertaasa imarisaannik ataasiakkaanik 

allannguinissaq, erseqqissaanissaq kiisalu kalaallisoortaani danskisuuanilu oqaatsitigut 

naleqqussaanissaq. 

 

Tassani ilaatigut siunnersuutigineqarpoq pisussaaffik naapertorlugu ombudsmandip 

soraarsinneqarnissaanut ukiutigut killigitinneqartoq qaffanneqassasoq maannakkut ukiut 65- 

init 70-inik ukioqalernermut. 

 

Taamatuttaaq siunnersuutigineqarpoq ombudsmandimut akissarsiatigut atorfinitsitaanermullu 

atugassarititaasut erseqqissaateqarfigineqassasut, tamatumanilu ombudsmandi tamanna pillugu 

malittarisassat atuuttut naapertorlugit sulinermut atatillugu inissiamik innersuunneqarnissamut 

piginnaatitaalissalluni. 

Siunnersuutip Inatsisartunit siullermeerneqarnera 

Siunnersuut siullermeerneqarami partiinit tamanit taperserneqarpoq, taamaalillunilu 

siunnersuutip imarisaanut partiit arlaannaalluunniit eqqarsarnartoqartitsillutik 

oqaaseqanngillat. 

 

Siunnersuutip aningaasaqarnikkut kingunerisassai 

Siunnersuutip piviusunngortinneqarnerani aningaasatigut kingunerisassat siunnersuummut 

nalinginnaasumik nassuiaatini allaaserineqarput. Tassani allassimavoq siunnersuutip pisortanut 

inuussutissarsiortunulluunniit aningaasatigut kinguneqarnissaa naatsorsuutigineqanngitsoq. 

 

Ataatsimiititaliap siunnersuummut oqaaseqaatai 

Siunnersuutip taperserneqarluarnera siullermeerinninnermi oqaatigineqartoq 

ataatsimiititaliamit maluginiarneqarpoq. 

 

Taamatuttaaq ataatsimiititaliamit oqaatigineqassaaq siunnersuutip taamaallaat imarigai 

inatsisip oqaasertaasa imarisaannik ataasiakkaanik Folketingip Ombudsmandia pillugu 

inatsisip imarisaanut naapertuuttunik allannguineq. 

 

Ombudsmandimut akissarsiaritinneqartut atorfininnermilu atugassarititaasut pillugit 

aalajangersakkat siunnersuutikkut erseqqissarneqarnerat ataatsimiititaliamit pitsaasutut 

isigineqarpoq, taamaaliornikkut taakku paatsuungassutaaqqunagit. Tassunga atatillugu 

ataatsimiititaliamit oqaatigineqassaaq ombudsmanditut atuuffik tassaammat inatsisartunit 

toqqagaaffiusoq, taamaalillunilu atuuffik allaffissornikkut atorfittut allatut 

isigineqarsinnaannani. 

 

Naggasiullugu siunnersuutip inatsimmut atuuttumut allannguutissutut siunnersuutitut pinnagu 

inatsisitut ataatsimoortutut saqqummiunneqarnera ataatsimiititaliamit pitsaasutut 

isigineqarpoq. 

 

 

Ataatsimiititaliap inassuteqaatai 

•  Siunnersuut akuerineqassasoq ataatsimiititaliap isumaqatigiittup inassutigaa. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

Siulittaasup tullia 

 

 

 

Karen-Marie Kyed 

Paarma Lund Kreutzmann 

 

 

 

 

 

 

 

Aqqalu C. Jerimiassen 

 

 

 

 

 

 
 
 
 
 
 
 
 
 
 
 
 
 
 
 
 
 

 


